
Nouva centrala dal s-chodamaint central a distanza – surdatta da lavurs 
D’utuon 2017 es previs da tour in funcziun la nouva centrala dal s-chodamaint central a distanza in Cul a Zernez. La suprastanza 
cumünala ha surdat l’incumbenza per la furniziun ed installaziun dals ardaders a la firma Schmid AG energy solutions ad Eschlikon. 
Las lavurs da l’indschegner electric per quista nouva centrala, per la restructuraziun da la halla da ziplas e per il rimplazzamaint da la 
staziun da transfuormaziun, chi vain eir integrada illa nouva centrala dal s-chodamaint, sun gnüdas surdattas al büro d’indschegner 
Brüniger + Co. a Cuoira. 
 

Provedimaint electric Zernez – „part nord“ 
Dürant il 2017 vegnan realisadas las prümas etappas dal proget Netzentwicklung Engadin, il qual prevezza tanter oter da metter suot 
terra la lingia da forz’electrica da mezza tensiun tanter Pradella e La Punt-Chamues-ch. Il cumün ha la pussibiltà da metter in quel s-
chav, i’ls contuorns da la fracziun da Zernez, aignas bavroulas e laschar trar aint agens cabels da forz’electrica e da fibr’optica. 
Quist’infrastructura vain dovrada pel provedimaint electric ed es üna part dal proget „EW Zernez Nord“. Il credit necessari per la 
postaziun da las bavroulas e dals cabels es gnü deliberà da la radunanza cumünala da preventiv. 
 

Via da god Güstizia – Gondas - part access via chantunala 
Per pudair proseguir cul proget da sanaziun da la via da god Güstizia – Gondas faja dabsögn amo da la decisiun da l’attach da la via 
davent da Gondas fin illa via chantunala. Ils respunsabels han miss insembel ils cuosts per differentas variantas d‘access a la via 
chantunala. Sün basa a quistas variantas ha la suprastanza cumünala decis che varianta chi dess gnir perseguitada inavant. La dumonda 
da credit vain probabelmaing preschantada a la radunanza cumünala dals 25 avrigl 2017. 
 

Planisaziun locala – tscherna dal planisader cumünal 
Daspö la fusiun vaiva il Cumün da Zernez duos planisaders per la planisaziun locala. Ün d’eira respunsabel per las fracziuns da Zernez e 
Brail, l’oter per Susch e Lavin. La cumischiun da planisaziun ha invidà als planisaders ad üna preschantaziun ed in seguit evaluà ils duos 
büros da planisaziun e lur perits. Sün proposta da la cumischiun da planisaziun es gnü elet Orlando Menghini dal büro Stauffer & 
Studach AG a Cuoira sco ventur planisader per tuot il Cumün da Zernez. 
 

Iniziativa dal pövel per ün scumond per nouvs fabricats ed indrizs per l’explotaziun e per l’elavuraziun da material – decisiun e 
rinviaziun 
Als 30 gün 2016 d’eira entrada ün’iniziativa dal pövel suottascritta da 105 votantas e votants dal Cumün da Zernez. L’iniziativa pretenda 
adattamaints vi da la ledscha da fabrica uschè chi nun es plü pussibel da s-chaffir nouvas pussibiltats d'elavuraziun, d'explotaziun e da 
depositar materials da fabrica (primars e da s-chart) in cumün. Il cusgliader giuridic ha intant preparà ün text da la ledscha chi 
accumplischa las pretaisas dals iniziants. La ledscha es in seguit gnüda rinviada a l’uffizi chantunal per la preexaminaziun. La 
suprastanza ha decis da publichar la ledscha per la procedura da partecipaziun e da tilla tractandar per la radunanza cumünala dals 25 
avrigl 2017. La votaziun a l’urna es previssa als 21 mai 2017, adüna premis chi nun aintran intervenziuns, recuors eui. 
 

Plan da quartier Ils Muots – decisiun seguonda publicaziun 
In seguit a l’entrada d’üna protesta cunter la planisaziun da quartier Ils Muots a Brail es gnü incumbenzà ün büro specialisà da güdichar 
la situaziun da canera da la via maistra per la surfabricaziun planisada amo üna jada da nouv. Eir quist seguond güdicat muossa via sün 
masüras da canera, però in ün’otra fuorma co il prüm güdicat. La cumischiun da quartier Ils Muots ed il büro dal planisader han in 
seguit surlavurà il proget e preschantà tal als recurrents. Adonta da meglioraziuns vi dal proget, nu sun ils recurrents stats perinclets 
cun tal. La problematica es impustüt la vista e la temma da reflexiuns da canera. Causa cha per intant nun es avantman ingün interess 
per parcellas da fabrica in quist quartier e causa l’intschertezza sül chomp federal e chantunal in connex cun la revisiun dal plan directiv 
(Richtplanung) in consequenza da l’approvaziun da la ledscha federala per la planisaziun dal territori (RPG - Raumplanungsgesetz) tras il 
suveran, ha la suprastanza cumünala decis da sistir la planisaziun da quartier Ils Muots e da spettar giò il svilup sül sectur da la 
planisaziun federala, chantunala, regiunala e locala. 
 

Planisaziun directiva – consultaziun al plan directiv chantunal 2017 

Ils cumüns dal Grischun d’eiran gnüts invidats da tour posiziun sün la consultaziun al plan directiv chantunal 2017. Ils respunsabels dal 
cumün, insembel cul planisader, han preparà ün documaint da consultaziun. Quista posiziun dal Cumün da Zernez es gnüda 
sancziunada per tilla rinviar a l’uffizi chantunal. 
 

Remuorch per la gruppa forestala 

La suprastanza ha deliberà il credit per la cumpra d’ün remuorch nouv per la gruppa forestala. 
 

Rendaquint Gestiun Forestala Macun e Macun Prodots 2015 
Sülla fin da l’on 2015 es gnüda scholta la Gestiun Forestala Macun GFM. Üna part da la gestiun es gnüda integrada illa gestiun forestala 
dal Cumün da Scuol, l’otra illa gestiun forestala dal Cumün da Zernez. Il quint final da la GFM e da Macun Prodots, chi regla eir il 
scumpart da l’inventar, es gnü preschantà e sancziunà. 
 

Reparaturas vi dals sains a Lavin 
Pro l’ultima revisiun dals sains da la baselgia da Lavin sun gnüts constatats divers manguels. La suprastanza ha deliberà il credit 
d’investiziun necessari per laschar far las diversas reparaturas vi dals sains e surdat l’incumbenza a la firma Muff Kirchturmtechnik AG a 
Triengen. 
 

Plan da finanzas 2015 fin 2021 
Il Cumün da Zernez ha d’inoltrar a la Regiun Engiadina Bassa/Val Müstair seis plan da finanzas per la planisaziun da finanzas regiunala. 
Quist prüm sböz dal plan da finanzas, chi’d es uossa fabrichà sü per la prüma vouta sül quint da finanzas tenor HRM2, es gnü sancziunà 
a man da La Regiun EB/VM. 
 
 
 

Publicaziun illas chaistas nairas: dals 02-03 fin als 16-03-2017 


